
NOBIEMBRE 2-8
GAMENG MANIPUD ITI SAO TI DIOS � EXO-
DO 39-40
“Sinurot a Naimbag ni Moises Dagiti Ins-
truksion”
(Exodo 39:32) Gapuna, nalpas ti amin a
trabaho para iti tabernakulo, ti tolda a pag-
konsultaan, ket inaramid dagiti Israelita ti
amin nga imbilin ni Jehova ken Moises. Kas-
ta ti eksakto nga inaramidda.
w11 9/15 27 ˚13
Am-ammonaka Kadi ni Jehova?
13 Iti kasumbangirna, ni Moises ti “kaemmaan
pay laeng iti amin a tattao nga adda iti rabaw
ti daga.” (Num. 12:3) Impakitana ti kinaemma
ken kinapakumbabana babaen ti panangsurotna
iti amin a bilin ni Jehova. (Ex. 7:6; 40:16) Awan
ti mangipakita a kinuestionar ni Moises ti pa-
may-an ni Jehova a mangaramid iti bambanag
wenno nasuron a mangsurot kadagiti bilinna.
Kas pagarigan, nangted ni Jehova kadagiti de-
talyado a bilin maipapan iti pannakaibangon ti
tabernakulo, kas iti kolor ti sinulid, bilang dagiti
laog wenno pagyubonan a mausar iti panaga-
ramid kadagiti lupot ti tolda. (Ex. 26:1-6) No
dadduma, mabalin a marurodka no mangted ti
maysa a manangaywan ti kongregasion kadagi-
ti detalyado unay a bilin. Ngem ni Jehova ket
perpekto a manangaywan nga ik-ikkanna da-
giti adipenna iti trabaho nga aramidenda ket
agtalek kadakuada. Adda naimbag a rason no
mangted kadagiti detalyado a bilin. Ngem lagla-
gipentayo nga idi naikkan ni Moises iti adu a
detalye, saan a nasuron, dina pinanunot a na-
ikkat ti wayawayana, wenno awan panagraem
kenkuana ni Jehova. Imbes ketdi, sinigurado-
na nga aramiden dagiti trabahador ti eksakto
nga imbilin ti Dios. (Ex. 39:32) Anian a kinapa-
kumbaba! Ammo ni Moises a trabaho dayta ni

Jehova ken isu ti us-usarenna a mangitungpal
iti trabahona.
(Exodo 39:43) Idi ininspeksion ni Moises ti
amin nga inaramidda, nakitana nga inara-
midda dayta kas iti imbilin ni Jehova; ket
binendisionan ida ni Moises.
(Exodo 40:1, 2) Kinuna ni Jehova ken Moi-
ses: 2 “Iti umuna nga aldaw ti umuna a bulan,
bangonem ti tabernakulo, ti tolda a pagkon-
sultaan.
(Exodo 40:16) Inaramid ni Moises ti amin
nga imbilin ni Jehova. Kasta ti eksakto nga
inaramidna.
w05 7/15 27 ˚3
Matalekkayo Kadi iti Amin a Banag?
3 ‘Ni Moises kas maysa nga agserserbi ket ma-
talek,’ kuna ti Hebreo 3:5. Ania ti mangipakita a
matalek ni mammadto a Moises? Iti panang-
bangon iti tabernakulo, “inaramid ni Moises ti
maitunos iti isuamin nga imbilin kenkuana ni Je-
hova. Inaramidna ti kasta met laeng.” (Exodo
40:16) Kas agdaydayaw ken ni Jehova, ipaki-
tatayo ti kinamatalek babaen ti situtulnog a
panagserbi kenkuana. Awan duadua a karaman
iti dayta ti panagtalinaedtayo a nasungdo ken ni
Jehova bayat a maipaspasangotayo kadagiti na-
rigat a pannubok wenno nakaro a pakasuotan.
Ngem saan laeng a ti naballigi a panangdaer ka-
dagiti dadakkel a pannubok ti mangpaneknek iti
kinamatalektayo. “Ti tao a matalek iti kabassi-
tan matalek met iti adu,” kinuna ni Jesus, “ket
ti tao a nakillo iti kabassitan nakillo met iti adu.”
(Lucas 16:10) Nasken nga agtalinaedtayo a ma-
talek uray kadagiti kasla babassit a banag.

Panagkali iti Naespirituan a Gameng
(Exodo 39:34) ti abbongna a lalat dagiti ka-
lakian a karnero a natinaan iti nalabaga, ti
abbongna a lalat ti foka, ti kortina para iti ta-
bing;

it-2 96 ˚2
Lalat ti Foka
No Kasano a Naaddaan iti Kasta Dagiti Israeli-
ta. No ti ta�chash iti Biblia tumukoy iti maysa a
kita ti foka, tumaud ngarud ti saludsod no ka-
sano a naaddaan dagiti Israelita kadagiti lalat ti
foka. Nupay dagiti foka ket kadawyan nga adda
pakainaiganda iti rehion ti Arctic ken Antarctic,
ti sumagmamano a foka kaykayatda ti nabarba-
ra a klima. Adda sumagmamano a monk seal
nga agnanaed pay laeng ita iti paset ti Bay-
bay Mediteraneo, kasta met iti dadduma pay a
nabarbara ti temperaturana a dandanum. Iti pa-
naglabas dagiti siglo, bimmassit unay ti bilang
dagiti foka gapu iti tao, ket idi tiempo ti Biblia
mabalin a naruay dagitoy nga animal iti Medite-
raneo ken iti Nalabaga a Baybay. Uray idi 1832
kinuna ti maysa nga Ingles nga edision ti Dic-
tionary of the Holy Bible (p. 139) ni Calmet:
“Masarakan dagiti foka iti adu a babassit nga
isla ti Nalabaga a baybay, iti aglawlaw ti penin-
sula ti Sinai.”—Kitaenyo met ti The Tabernacle’s
Typical Teaching, ni A. J. Pollock, London, p. 47.
(Exodo 40:34) Adda ulep a nangabbong iti
tolda a pagkonsultaan ket nagraniag ti dayag
ni Jehova iti tabernakulo.
w15 7/15 21 ˚1
Napateg Kadi nga Adda Makakita iti Ar-arami-
dem?
Idi nairingpas ti tabernakulo, “rinugian ti ulep
nga abbongan ti tolda ti gimong, ket ti da-
yag ni Jehova pinunnona ti tabernakulo.” (Ex.
40:34) Nalawag a pakakitaan dayta iti anamong
ni Jehova! Ania ngata ti narikna da Bezalel ken
Oholiab iti dayta a tiempo? Nupay saan a nai-
kitikit dagiti naganda iti inaramidda, mabalin a
napnekda a makaammo a binendisionan ti Dios
ti amin a panagbannogda. (Prov. 10:22) Kadagi-
ti simmaruno a tawen, sigurado a naragsakanda
a nakakita a nagtultuloy a nausar ti inaramid-
da iti panagserbi ken Jehova. Inton agungar da
Bezalel ken Oholiab iti baro a lubong, maragsa-

kandanto a makaammo a nausar ti tabernakulo
iti pudno a panagdayaw iti agarup 500 a tawen!

Panagbasa iti Biblia
(Exodo 39:1-21) Asul a sinulid, purpura a
sinulid a delana, ken nalabaga a sinulid ti inu-
sarda a nangabel kadagiti napintas a bado
nga usaren dagiti agserbi iti santuario. Inara-
midda dagiti nasantuan a bado ni Aaron kas
iti imbilin ni Jehova ken Moises. 2 Inaramid-
na ti efod babaen kadagiti balitok a sinulid,
asul a sinulid, purpura a sinulid a delana, na-
labaga a sinulid, ken napino a lienso a sinulid.
3 Nangpandayda kadagiti naingpis a pedaso
ti balitok sada kinartikartib iti kas kaingpis
dagiti sinulid. Dagita ti imbordada iti efod
a naabel iti asul a sinulid, purpura a sinu-
lid a delana, nalabaga a sinulid, ken napino
a lienso a sinulid. 4 Nangidaitda iti saggaysa
a tela iti rabaw ti agsumbangir nga abaga,
iti nagsaipan ti efod. 5 Ti naabel a sinturon
a naigalut a naimbag iti efod ket naaramid
kadagiti isu met la a materiales: balitok a
sinulid, asul a sinulid, purpura a sinulid a de-
lana, nalabaga a sinulid, ken napino a lienso
a sinulid, kas iti imbilin ni Jehova ken Moi-
ses. 6 Kalpasanna, immontarda dagiti bato
nga onix kadagiti balitok, ket inkitikitda ka-
dagita a bato dagiti nagan ti annak ni Israel
a kas iti panangaramidda iti maysa a pag-
selio. 7 Inkabilna ti dua a bato iti rabaw ti
naidait a tela iti agsumbangir nga abaga ti
efod kas maysa a palagip kadagiti annak ni
Israel, kas iti imbilin ni Jehova ken Moises.
8 Binordaanna ti pektoral kas iti inaramidna iti
efod. Nagusar kadagiti balitok a sinulid, asul
a sinulid, purpura a sinulid a delana, nalaba-
ga a sinulid, ken napino a lienso a sinulid.
9 Kuadrado no makupin, sangadangan ti ka-
atiddogna ken sangadangan ti kaakabana.
10 Dayta ti nangikabilanda kadagiti naimontar
a batbato a nayurnos iti uppat nga intar. Ti
umuna nga intar ket rubi, topasio, ken esme-

ralda. 11 Ti maikadua nga intar ket turkesa,
safiro, ken jaspe. 12 Ti maikatlo nga intar ket
bato a lesem, agata, ken amatista. 13 Ti ma-
ikapat nga intar ket krisolito, onix, ken jade.
Balitok ti nakaimontaranda. 14 Maysa a bato
para iti tunggal anak ti Israel. Nakitikitan ti
tunggal bato kas iti pannakakitikit ti maysa a
pagselio. Naikitikit iti tunggal bato ti nagan
ti maysa kadagiti 12 a tribu. 15 Ket nangara-
midda kadagiti puro a balitok a sinantali a
singdan para iti pektoral. 16 Nangaramidda
met iti dua a sinansingsing a pagyusokan
a balitok ken inkabilda dagita iti dua a makin-
ngato a suli ti pektoral. 17 Ti dua a sinantali a
balitok ket inyusokda iti dua a sinansingsing a
pagyusokan kadagiti makinngato a suli ti pek-
toral. 18 Ti dua a murdong ti dua a sinantali
a balitok ket inkabitda iti dua a nakaimon-
taran dagiti bato iti rabaw ti agsumbangir
nga abaga ti efod, iti makinsango a paset.
19 Kalpasanna, nangaramidda iti dua a si-
nansingsing a balitok ket inkabilda dagita iti
dua a suli ti makin-uneg a paset ti pektoral
a maisagid iti efod. 20 Nangaramidda iti dua
pay a sinansingsing a balitok nga inkabilda
iti sango ti efod, iti baba ti dua a naidait a
tela iti agsumbangir nga abaga, nga asideg
iti nagsaipanna, iti ngato ti naabel a sinturon
ti efod. 21 Kamaudiananna, inggalutda ti asul
a singdan iti pektoral ken kadagiti sinansing-
sing a pagyusokan nga adda iti efod tapno
agtalinaed a nakaplastar ti pektoral iti ngato
ti naabel a sinturon ti efod, kas iti imbilin ni
Jehova ken Moises.

NOBIEMBRE 9-15
GAMENG MANIPUD ITI SAO TI DIOS � LEVI-
TICO 1-3
“Ti Panggep Dagiti Daton”
(Levitico 1:3) “ ‘No adda mangted iti baka
kas daton a mapuoran, masapul a nasalun-at

a kalakian. Masapul a boluntario nga idaton-
na dayta ken Jehova iti ruangan ti tolda a
pagkonsultaan.
(Levitico 2:1) “ ‘No adda mangipaay ken Je-
hova iti daton a bukbukel, masapul a napino
nga arina nga ikkanna iti lana ken olibano.
(Levitico 2:12) “ ‘Mabalinmo nga idaton da-
gita ken Jehova kas umuna a bungbunga ti
apitmo, ngem saan a maipan iti altar kas da-
ton a makaay-ayo ti banglona.
it-1 623
Datdaton
Datdaton a mapuoran. Sibubukel a maidatag
idi iti Dios dagiti daton a mapuoran; nga awan
paset ti animal ti ibati ti managdaydayaw. (Idi-
ligyo ti Uk 11:30, 31, 39, 40.) Buklenda ti maysa
a pakpakaasi ken Jehova nga awatenna, wenno
mangipasimudaag a naawat, ti daton maigapu
iti basol a naipakuyog kadagita no dadduma.
Kas maysa a “daton a mapuoran” sibubukel,
naan-anay nga impaay ni Jesu-Kristo ti bagina.

it-1 626 ˚3
Datdaton
Datdaton a bukbukel. Naidaton ti datdaton a
bukbukel maibuyog iti datdaton a pakikaykaysa,
datdaton a mapuoran, ken datdaton gapu iti ba-
sol, ken kasta met kas umuna a bungbunga; iti
dadduma pay a gundaway naidaton dagita nga
agbukbukod. (Ex 29:40-42; Le 23:10-13, 15-18;
Nu 15:8, 9, 22-24; 28:9, 10, 20, 26-28; kap
29) Dagitoy ket panangbigbig iti kinaparabur ti
Dios iti panangipaayna kadagiti bendision ken
irarang-ay. Masansan a napakuyogan dagita iti
lana ken olibano. Ti datdaton a bukbukel ket
mabalin nga iti porma a nasayaat nga arina,
kinirog a bukbukel, wenno nagtimbukel a tinti-
napay wenno galgalieta a nayurno, naluto iti
daplat a pariok, wenno manipud iti nauneg a
kaldero. Ti sumagmamano iti daton a bukbukel
ket naikabil iti rabaw ti altar ti daton a mapuo-
ran, ti sumagmamano ket kinnan ti papadi, ket

ti managdaydayaw nakipangan iti datdaton a
pakikaykaysa. (Le 6:14-23; 7:11-13; Nu 18:8-11)
Awan kadagiti daton a bukbukel a maidatag idi
iti altar ti maikkan iti lebadura wenno “diro” (na-
lawag a tumukoy iti pataroy dagiti higos wenno
tubbog dagiti prutas) a mabalin nga agbangles.
—Le 2:1-16.
(Levitico 3:1) “ ‘No adda mangipaay ken
Jehova iti baka kas daton a pakikappia,
kalakian man wenno kabaian, masapul a na-
salun-at.

it-1 623 ˚6
Datdaton
Datdaton a pakikaykaysa (wenno datdaton
ti kappia). Dagiti daton a pakikaykaysa a
makaay-ayo ken Jehova impamatmatna ti pan-
nakaikappia kenkuana. Ti managdaydayaw ken
ti sangakabbalayanna nakipasetda (idiay pa-
raangan ti tabernakulo; sigun iti tradision,
naibangon dagiti abong-abong iti likmut ti
uneg ti kortina a naipalawlaw iti paraangan;
iti templo, naipaay dagiti siled a panganan). Ti
agan-annong a padi immawat iti bingay, ket ti
agserserbi a papadi, sabali pay a bingay. Arig-
na inawat ni Jehova ti makaay-ayo nga asuk
ti mapupuoran a taba. Ti dara, a mangirepre-
presentar iti biag, naited iti Dios kas kukuana.
Gapuna ti papadi, dagiti managdaydayaw, ken
ni Jehova ket kasla aglalanglangda iti panna-
ngan, a mangipasimudaag kadagiti natalna a
relasion. Ti tao a nakipaset bayat nga adda iti
kasasaad ti kinarugit (aniaman kadagiti kinaru-
git a nadakamat iti Linteg) wenno nangan iti
lasag kalpasan a naidulin dayta iti nabaybayag
ngem iti naibilin a tiempo (mangrugi nga ag-
lungtot dayta iti nabara a klima) ket magessat
kadagiti kailianna. Tinulawanna wenno inumsi-
na ti pannangan, gapu iti kinarugitna a mismo
wenno pannanganna iti narugit iti sanguanan ni
Jehova a Dios, a mangipakpakita iti di panagra-
em iti sagrado a bambanag.—Le 7:16-21; 19:
5-8.

Panagkali iti Naespirituan a Gameng
(Levitico 2:13) “ ‘Masapul a maasinan ti amin
a datonmo a bukbukel. Dimo liplipatan nga
asinan, ta ti asin ti mangipalagip kenka iti tu-
lagmo iti Dios.
(Ezekiel 43:24) Ipaaymo dagita ken Jehova,
ket warakiwakan dagita dagiti papadi iti asin
sa idatonda kas sibubukel a daton a mapuo-
ran para ken Jehova.
w04 5/15 22 ˚1
Dagiti Tampok iti Libro a Levitico
2:13—Apay a masapul a natemplaan iti asin “ti
tunggal daton”? Saan a naaramid dayta tapno
mangpaimas kadagiti daton. Iti intero a lubong,
nausar ti asin kas preserbatibo. Nairaman day-
ta kadagiti daton agsipud ta isimbolona ti di
panaglungsot wenno panagrupsa.
(Levitico 3:17) “ ‘Saankayo a pulos mangan
iti aniaman a taba wenno dara. Daytoy ti
agnanayon a paglintegan para iti amin a he-
nerasionyo, sadinoman ti pagnaedanyo.’ ”
it-2 1241
Taba, Nalukmeg
Rason no apay a naipaalagad daytoy a linteg.
Iti sidong ti Linteg ti tulag, agpada a ti dara
ken taba ket naibilang a kukua laeng ni Jehova.
Ti biag, a ni Jehova laeng ti makaipaay, ket
adda iti dara; gapuna kukuana ti dara. (Le 17:
11, 14) Naibilang ti taba kas ti kananaman a pa-
set ti lasag ti animal. Ti panangidaton iti taba ti
animal nabatad nga ipasimudaagna a ti maysa
bigbigenna a dagiti kasayaatan a paset ket ku-
kua ni Jehova, Daydiay mangipapaay buyogen
ti kinawadwad, kasta met a mangiparangarang
a ti maysa a managdaydayaw tarigagayanna a
ti kasayaatan ti idatonna iti Dios. Agsipud ta
dayta ti mangisimbolo iti panangipaay dagiti Is-
raelita iti kasayaatanda ken Jehova, naikuna a
mapagasuk dayta iti rabaw ti altar kas “tara-
on” ken agpaay a “makabang-ar a sayamusom”
maipaay kenkuana. (Le 3:11, 16) Gapuna, ti pan-

nangan iti taba ket maiparit a panangala iti
banag a nasantipikar maipaay iti Dios, maysa a
pananggamgam kadagiti kalintegan ni Jehova.
Ti pannangan iti taba agbanag iti dusa nga ipa-
patay. Nupay kasta, saan a kas iti dara, mabalin
nga usaren ti taba kadagiti sabali pay a pang-
gep, ngem manipud laeng iti maysa nga animal
a natay lattan wenno pinatay ti sabali nga ani-
mal.—Le 7:23-25.

w04 5/15 22 ˚2
Dagiti Tampok iti Libro a Levitico
3:17. Yantangay ti taba ket naibilang kas ti
kasayaatan wenno kalukmegan a paset, ti pa-
nangiparit iti pannangan iti dayta nalawag nga
impaganetgetna kadagiti Israelita a kukua ni Je-
hova ti kasayaatan a paset. (Genesis 45:18)
Ipalagipna daytoy a nasken nga itedtayo ken
ni Jehova ti kasayaatan kadatayo.—Proverbio 3:
9, 10; Colosas 3:23, 24.

Panagbasa iti Biblia
(Levitico 1:1-17) Inayaban ni Jehova ni
Moises ket kinunana kenkuana iti tolda a pag-
konsultaan: 2 “Ibagam kadagiti Israelita, ‘No
mangidatonkayo iti animal ken Jehova, ma-
sapul a mangtedkayo iti baka, karnero, wenno
kalding. 3 “ ‘No adda mangted iti baka kas
daton a mapuoran, masapul a nasalun-at a
kalakian. Masapul a boluntario nga idaton-
na dayta ken Jehova iti ruangan ti tolda a
pagkonsultaan. 4 Iparabawna ti imana iti
ulo ti daton a mapuoran, ket awatento ti
Dios ti datonna ken mapakawan dagiti ba-
solna. 5 “ ‘Kalpasanna, maparti ti urbon a
kalakian a baka iti sanguanan ni Jehova, ket
dagiti papadi nga annak ni Aaron idatag-
da ti dara ken iwarsida iti amin a sikigan ti
altar, nga adda iti ruangan ti tolda a pag-
konsultaan. 6 Masapul a malalatan ti daton a
mapuoran ken maguduagudua. 7 Urnosen da-
giti papadi nga annak ni Aaron dagiti kayo
ket pasgedanda dagita iti rabaw ti altar. 8 Ma-

sapul nga urnosenda dagiti naguduagudua a
karne sa iparabawda dagita agraman ti ulo
ken ti taba iti sumsumged a kayo iti rabaw
ti altar. 9 Mabugguan dagiti bagis ken da-
giti gurong, ket puoran amin dagita ti padi
iti rabaw ti altar kas daton a mapuoran, a
makaay-ayo ti banglona ken Jehova. 10 “ ‘No
mangted iti urbon a karnero wenno kalding
manipud iti arban kas daton a mapuoran, ma-
sapul a nasalun-at a kalakian. 11 Masapul a
maparti dayta iti amianan a sikigan ti altar iti
sanguanan ni Jehova, ket iwarsi dagiti papadi
nga annak ni Aaron ti dara ti animal iti amin
a sikigan ti altar. 12 Maguduagudua dagita sa
urnosen ti padi nga iparabaw agraman ti ulo
ken ti taba iti sumsumged a kayo iti rabaw
ti altar. 13 Mabugguan dagiti bagis ken dagiti
gurong, sa idaton dagita ti padi ken puoranna
iti altar. Dayta ket daton a mapuoran, a ma-
kaay-ayo ti banglona ken Jehova. 14 “ ‘Ngem
no mangted ken Jehova iti billit kas daton a
mapuoran, masapul a pagaw wenno sibong ti
atap a kalapati. 15 Ipan dayta ti padi iti altar
ket tukkolenna ti tengnged ti billit sa puoran-
na iti rabaw ti altar, ngem ibukbokna ti dara
iti sikigan ti altar. 16 Ikkatenna ti kinarakaran
ti billit agraman dagiti dutdotna sa ipuruakna
iti dayaen ti altar a pakaikabilan dagiti dapo.
17 Tukkolenna dagiti payak ti billit ngem saan-
na a pagsinaen. Kalpasanna, ipuor dayta ti
padi iti sumsumged a kayo iti rabaw ti altar.
Dayta ket daton a mapuoran, a makaay-ayo
ti banglona ken Jehova.

NOBIEMBRE 16-22
GAMENG MANIPUD ITI SAO TI DIOS � LEVI-
TICO 4-5
“Itedmo ti Kasayaatam ken Jehova”
(Levitico 5:5, 6) “ ‘No adda nakabasol iti
aniaman kadagitoy, masapul nga ipudnona
no kasano a nagbasol. 6 Mangted met ken

Jehova iti daton gapu iti biddut para iti basol
nga inaramidna, maysa a kabaian a karnero
wenno kabaian nga urbon a kalding kas da-
ton gapu iti basol. Idatag dayta ti padi kas
pangabbong iti basol dayta a tao.
it-1 625 ˚5
Datdaton
Datdaton gapu iti babak. Ti datdaton gapu
iti babak ket datdaton met gapu iti basol, ta
aniaman a kita ti babak ramanenna ti basol.
Agpaayda kadagiti naisangsangayan a basol a
nakaaramidan ti maysa a tao iti babak, ket
adda bassit nakaidumaanda iti dadduma pay a
daton gapu iti basol ta agparang nga agserbida
a mangpennek wenno mangisubli iti kalintegan.
Mabalin a ti kalintegan ni Jehova wenno kalin-
tegan ti nasantuan a nasionna ti nasalungasing.
Ti daton gapu iti babak ket pangpennek ken
Jehova iti kalintegan a nasalungasing, wenno
pangisubli wenno pangipulang kadagiti piho a
kalintegan iti tulag maipaay iti agbabbabawi a
managaramid iti dakes ken pangpabang-ar ma-
nipud pannusa maipaay iti basolna.—Idiligyo iti
Isa 53:10.
(Levitico 5:7) “ ‘No saanna a kabaelan ti
maysa a karnero, mangted ken Jehova iti dua
a pagaw wenno dua a sibong ti atap a kala-
pati kas daton gapu iti biddut. Ti maysa ket
daton gapu iti basol ken ti maysa ket daton
a mapuoran.
w09 6/1 26 ˚3
Nakonsiderasion Kadagiti Limitasiontayo
Kas panangipakita iti naayat a konsiderasion ni
Jehova, kinuna ti Linteg: “Nupay kasta, no saan
nga umdas ti kabaelanna maipaay iti maysa a
karnero, ngarud kas datonna gapu iti babak iti
basol a naaramidanna masapul a mangyeg iti
dua a pagaw wenno dua nga urbon nga atap a
kalapati ken Jehova.” (Bersikulo 7) Dagiti sasao
a “no saan nga umdas ti kabaelanna” ipakita-
na a no napanglaw ti maysa nga Israelita ket
dina kabaelan ti mangidaton iti karnero, maka-

ay-ayo latta iti Dios ti aniaman a kabaelanna
nga idaton—dua a pagaw wenno dua nga atap
a kalapati.
(Levitico 5:11) “ ‘No saanna a kabaelan ti dua
a pagaw wenno dua a sibong ti atap a ka-
lapati, masapul a mangted iti apagkapullo ti
maysa nga efa ti napino nga arina kas daton
gapu iti basol. Saanna nga ikkan iti lana wen-
no olibano ta daton dayta gapu iti basol.
w09 6/1 26 ˚4
Nakonsiderasion Kadagiti Limitasiontayo
Kasanon no saanna a kabaelan uray ti dua la-
eng a tumatayab? “Ngarud masapul nga iyegna
kas datonna maipaay iti basol a naaramidanna
ti apagkapullo ti maysa nga efa [walo wenno
siam a tasa] ti nasayaat nga arina a maipaay a
daton gapu iti basol,” kuna ti Linteg. (Bersiku-
lo 11) Kadagiti nakapangpanglaw, ipalubos ni
Jehova a mangidatagda iti awan darana a da-
ton a pangabbong iti basol. Iti Israel, saan a
lapped ti kinapanglaw ti maysa iti pananggun-
odna iti gunggona nga itden ti daton wenno ti
pribilehio a makikappia iti Dios.

Panagkali iti Naespirituan a Gameng
(Levitico 5:1) “ ‘No adda nakasaksi wenno
nakakita wenno nakaammo iti maysa a ba-
sol ngem saanna nga impulong uray no
nangngegna ti panawagan a panagtestigo,
maibilang a nakabasol. Madusanto gapu iti
biddutna.
w16.02 30 ˚14
Agsursuroka Kadagiti Matalek nga Adipen ni
Jehova
14 Makatulong kenka ti kinamanangngaasi no
maipasangoka iti agduma a pangipakitaan iti ki-
namatalek. Kas pagarigan, ammom nga adda
nadagsen a basol nga inaramid ti maysa a ka-
pammatiam. Mabalin a kayatmo ti agmatalek
kenkuana, nangruna no nasinged a gayyemmo
wenno kabagiam. Ngem no kalubam ti da-
kes nga aramidna, saanka a matalek iti Dios.

Siempre, masapul nga ipangpangrunam ti kina-
matalekmo ken Jehova. Gapuna, kas ken Natan,
agbalinka a naasi ngem natibker. Paregtaem
ti gayyemmo wenno kabagiam nga agpatulong
kadagiti panglakayen. No saanna nga aramiden
dayta iti kabiitan a panawen, ti kinamatalek iti
Dios ti mangtignay kenka a mangibaga iti dayta
kadagiti panglakayen. No aramidem dayta, ipak-
pakitam ti kinamatalekmo ken Jehova ken asim
iti gayyemmo wenno kabagiam, ta ikagumaan
dagiti Kristiano a panglakayen a siaalumamay a
tulongan dayta nga indibidual.—Basaen ti Levi-
tico 5:1; Galacia 6:1.
(Levitico 5:15, 16) “No adda nakabasol gapu
ta sinukirna ti linteg mainaig kadagiti nasan-
tuan a banag ni Jehova, ngem saanna nga
inggagara, masapul a mangted ken Jehova
iti nasalun-at a kalakian a karnero kas daton
gapu iti biddut; maikeddeng ti gatad ti karne-
ro iti siklo a pirak sigun iti siklo a maus-usar
iti nasantuan a disso. 16 Bayadanna dayta a
gatad tapno mapakawan ti basolna iti na-
santuan a disso, ken nayonanna pay iti 20 a
porsiento dayta a gatad. Itedna dayta iti padi,
sa idatag ti padi kas pangabbong iti basol ag-
raman ti kalakian a karnero kas daton gapu
iti biddut, ket mapakawan ti basolna.
it-1 1458 ˚6
Kinasanto
An-animal ken Apit. Dagiti inauna a kalakian a
baka, karnero, ken kalding naibilangda a nasan-
tuan ken Jehova ket saan a masubbot dagita.
Maisakripisio dagita, ket ti maysa a paset napan
iti nasantipikar a papadi. (Nu 18:17-19) Nasan-
tuan ti umuna a bungbunga ken ti apagkapullo,
kas kadagiti amin a sakripisio ken amin a sagut
a nasantipikar agpaay iti panagserbi iti santua-
rio. (Ex 28:38) Amin a banag a nasantuan ken
Jehova ket sagrado ken saan a tagilag-anen
wenno maaramat iti kadawyan, wenno natabba-
aw, a pamay-an. Ti maysa a pagarigan isu ti
linteg maipapan iti apagkapullo. No ti maysa a

tao inlasinna ti paset a maited kas apagkapullo,
kas pagarigan, iti apitna a trigo, ket kalpasanna
isu wenno maysa a kameng ti sangakabbalayan-
na di inggagara a nangala iti sumagmamano iti
dayta tapno usaren iti pagtaengan, kas iti pa-
nagluto, ti tao nakabasol iti panangsalungasing
iti linteg ti Dios maipapan iti nasantuan a bam-
banag. Kalikaguman ti Linteg nga isu agsubad
iti santuario iti pumadpada a kaadu manayonan
iti 20 porsiento, malaksid pay ti panangidaton-
na iti nasalun-at a kalakian a karnero iti arban
kas sakripisio. Iti kasta, napataud ti dakkel a pa-
nagraem maipaay iti nasantuan a bambanag a
kukua ni Jehova.—Le 5:14-16.

Panagbasa iti Biblia
(Levitico 4:27–5:4) “ ‘No adda asinoman nga
umili nga agbasol gapu ta di inggagara a si-
nukirna ti maysa kadagiti imbilin ni Jehova,
28 wenno mabigbigna ti basol a naaramidna,
masapul a mangyeg iti nasalun-at a kabaian
nga urbon a kalding kas datonna. 29 Ipara-
bawna ti imana iti ulo ti animal kas daton
gapu iti basol sa partienna iti disso a pag-
partian iti daton a mapuoran. 30 Isawsaw ti
padi ti ramayna iti dara ti animal ket ikabil-
na kadagiti sara ti altar ti daton a mapuoran,
ken ibukbokna ti amin a natedda a dara iti
baba ti altar. 31 Ikkatenna ti amin a taba ti
animal kas iti panangikkatna iti taba ti na-
idatag kas daton a pakikappia. Ipuor dayta
ti padi iti rabaw ti altar tapno mangpataud
iti makaay-ayo a banglo ken Jehova. Idaton-
na dayta kas pangabbong iti basol daydiay
a tao, ket mapakawanto. 32 “ ‘Ngem no ma-
ngipaay iti urbon a karnero kas daton gapu
iti basolna, masapul a nasalun-at a kabaian.
33 Iparabawna ti imana iti ulo ti daton gapu
iti basol ket partienna dayta iti disso a pag-
partian iti daton a mapuoran. 34 Isawsaw ti
padi ti ramayna iti dara ti daton gapu iti ba-
sol ket ikabilna dayta kadagiti sara ti altar ti
daton a mapuoran, sa ibukbokna ti natedda

a dara iti baba ti altar. 35 Ikkatenna ti amin a
taba ti animal kas iti panangikkatna iti taba
ti urbon a kalakian a karnero kas daton a pa-
kikappia. Ipuor dagita ti padi iti rabaw ti altar
agraman dagiti daton a mapuoran para ken
Jehova sa idatagna kas daton a pangabbong
iti basol daydiay a tao, ket mapakawanto.
5 “ ‘No adda nakasaksi wenno nakakita wen-
no nakaammo iti maysa a basol ngem
saanna nga impulong uray no nangngeg-
na ti panawagan a panagtestigo, maibilang
a nakabasol. Madusanto gapu iti biddutna.
2 “ ‘Wenno no adda nakasagid iti narugit a ba-
nag, bangkay man ti narugit nga atap nga
animal, narugit a naamo nga animal, wen-
no narugit nga agkarkarayam a parsua, uray
saanna nga inggagara, maibilang a narugit
ken nakabasol. 3 Wenno no adda nakasagid
iti aniaman a narugit a mamagbalin kenkuana
a narugit ngem saanna nga ammo, maibilang
a nakabasol apaman a maammuanna dayta.
4 “ ‘Wenno no adda sidadarasudos nga agkari
a mangaramid iti aniaman a banag—naimbag
man wenno dakes—ket saanna nga ammo,
maibilang a nakabasol apaman a mabigbigna
dayta.

NOBIEMBRE 23-29
GAMENG MANIPUD ITI SAO TI DIOS � LEVI-
TICO 6-7
“Panangipakita iti Panagyaman”
(Levitico 7:11, 12) “ ‘Daytoy ti linteg maipa-
pan iti daton a pakikappia a mabalin nga
ipaay ti maysa ken Jehova: 12 No idatonna
dayta kas panagyaman, pakuyoganna ti
daton ti panagyaman kadagiti awan lebadu-
rana a sinansingsing a tinapay a nalaokan iti
lana, awan lebadurana a naingpis a tinapay
a napulagidan iti lana, ken sinansingsing a
tinapay a naaramid iti napino nga arina, a na-
laokan ken nayuper iti lana.

w19.11 22 ˚9
Dagiti Leksion a Maadaltayo iti Libro a Levitico
9 Maikadua a leksion: Agserserbitayo ken Je-
hova gapu ta agyamyamantayo kenkuana.
Usigentayo dagiti daton a pakikappia, ti sabali
pay a napateg a paset ti pudno a panag-
daydayaw ti nagkauna nga Israel. Iti libro a
Levitico, maammuantayo a mabalin a mangida-
tag ti maysa nga Israelita iti daton a pakikappia
“kas panagyaman.” (Lev. 7:11-13, 16-18) Idatag-
na daytoy a daton saan a gapu ta obligasionna
no di ket gapu ta kayatna nga aramiden dayta.
Isu a daytoy ket boluntario a daton nga ipaay-
na gapu ta ay-ayatenna ti Diosna a ni Jehova.
Ti agdatdaton, ti pamiliana, ken dagiti papadi
kanenda ti karne ti naidaton nga animal. Ngem
dadduma a paset ti animal a naisakripisio ti ma-
idaton laeng ken Jehova. Ania dagita?
(Levitico 7:13-15) Mangipaay pay kadagiti si-
nansingsing a tinapay nga adda lebadurana
ken iti daton a pakikappia kas panagyaman-
na. 14 Mangala iti saggagaysa kadagita a
daton ket ipaayna kas sagrado a bingay ni
Jehova; kukuanto dayta ti padi a mangiwarsi
iti dara dagiti daton a pakikappia. 15 Ti karne
ti daton a pakikappia kas panagyamanna ket
masapul a makan iti aldaw a panangidaton-
na iti dayta. Awan ti maipabigat.
w00 8/15 15 ˚15
Dagiti Daton a Makaay-ayo iti Dios
15 Ti maysa pay a boluntario a daton isu ti da-
ton a pakikaykaysa, a nadeskribir iti Levitico
kapitulo 3. Mabalin met nga ipatarus dayta kas
“dagiti sakripisio a daton a pakikappia.” Iti Heb-
reo, saan la a kinaawan ti gubat wenno riribuk
ti kayat a sawen ti sao a “kappia.” “Iti Biblia,
dayta ti kaipapananna, ken ipamatmatna met
ti natalna a kasasaad wenno relasion iti Dios,
kinarang-ay, rag-o, ken kinaragsak,” kuna ti lib-
ro nga Studies in the Mosaic Institutions. No
kasta, maidatag dagiti daton a pakikaykaysa,
saan a tapno makikappia iti Dios, a kas man



la masapul nga ay-aywen, no di ket kas eb-
kas ti panagyaman wenno panagragsak gapu iti
naparaburan a natalna a relasion iti Dios a sag-
sagrapen dagidiay anamonganna. Ti sakripisio
ket kanen dagiti papadi ken ti nangidaton kal-
pasan a maidaton ken Jehova ti dara ken ti
taba. (Levitico 3:17; 7:16-21; 19:5-8) Iti nagim-
nas ken simboliko a pamay-an, agkakapangan
ti mangidaton, dagiti papadi, ken ni Jehova a
Dios, a mangiladawan iti natalna a relasion iti
nagbabaetanda.
(Levitico 7:20) “ ‘Ngem no ti asinoman a
narugit ket mangan iti karne ti daton a
pakikappia para ken Jehova, masapul a ma-
papatay.
w00 8/15 19 ˚8
Dagiti Daton ti Panagdaydayaw a Makaay-ayo
ken Jehova
8 Komusta met ngay daydiay agdaton? Saguda-
yen ti Linteg a masapul a nadalus ken awan
tulaw ti asinoman a dumatag iti saklang ni Je-
hova. No natulawan iti aniaman a makagapu,
masapul a mangidatag nga umuna iti daton
gapu iti basol wenno salungasing tapno maisub-
li ti nadalus a takderna iti imatang ni Jehova, iti
kasta makaay-ayo Kenkuana ti datonna a mapu-
oran wenno ti datonna a pakikaykaysa. (Levitico
5:1-6, 15, 17) No kasta, maamiristay kadi ti ki-
napateg ti panangtaginayon iti nadalus a takder
iti imatang ni Jehova? No kayattayo a makaay-
ayo iti Dios ti panagdayawtayo, masapul nga
ilintegtay a dagus ti aniaman a naaramidtayo a
maikaniwas kadagiti linteg ti Dios. Naalibtak-
tay koma a mangaprobetsar iti impaay ti Dios
a tulong—“dagiti lallakay iti kongregasion” ken
ti “pangikappia a sakripisio a maipaay kada-
giti basoltayo,” ni Jesu-Kristo.—Santiago 5:14;
1 Juan 2:1, 2.

Panagkali iti Naespirituan a Gameng
(Levitico 6:13) Kanayon nga adda apuy iti al-
tar ken saan a maid-iddep.

it-1 197 ˚4
Apuy
Kas mainaig iti tabernakulo ken iti templo.
Karaman ti apuy iti panagdaydayaw a naara-
mid iti tabernakulo ken kalpasanna iti templo idi
agangay. Iti tunggal bigat ken iti nagbaetan ti
dua a rabii, ti nangato a padi mangpuor idi iti
insienso iti rabaw ti altar ti insienso. (Ex 30:
7, 8) Kinalikaguman ti linteg ti Dios a ti apuy
mapagtalinaed a kanayon a sumsumged iti al-
tar ti mapuoran a daton. (Le 6:12, 13) Nupay
awaten ti kaaduan, saan a patalgedan ti Ka-
suratan ti nabayagen a panangmatmat dagiti
Judio a ti apuy iti altar ket sigud a namilag-
ruan a pinasgedan ti Dios. Sigun kadagiti damo
a pammilin ni Jehova ken Moises, ti annak ni
Aaron “mangikabilda iti apuy iti rabaw ti altar
ket mangyurnosda iti kayo iti apuy” sakbay nga
ikabilda ti sakripisio iti rabaw ti altar. (Le 1:
7, 8) Kalpasan ti pannakaisaad ti Aaroniko a ki-
napadi, ket ngarud kalpasan a naidaton dagiti
sakripisio iti pannakaisaad, ti apuy manipud ken
Jehova (nalabit naggapu iti ulep iti rabaw ti ta-
bernakulo) inibusna ti daton nga adda idin iti
rabaw ti altar. Maigapu itoy, naiparangarang a
mismo ti namilagruan nga apuy iti ‘panangibus-
na iti daton a mapuoran ken iti taba a paspaset
iti rabaw ti altar,’ saan nga iti pannakapasged ti
kayo iti rabaw ti altar. Siempre, ti apuy a nag-
tultuloy a simged iti rabaw ti altar kalpasanna
ket nalabit gapuanan ti naglaok nga apuy ma-
nipud iti Dios ken ti apuy nga addan iti rabaw ti
altar. (Le 8:14–9:24) Kasta met, ti namilagruan
nga apuy manipud ken Jehova inibusna dagiti
sakripisio kalpasan la unay ti kararag ni So-
lomon iti pannakaidedikar ti templo.—2Cr 7:1;
kitaenyo met ti Uk 6:21; 1Ar 18:21-39; 1Cr 21:26
maipaay iti dadduma pay a pagarigan iti pana-
ngusar ni Jehova iti namilagruan nga apuy no
awatenna idi dagiti daton ti ad-adipenna.
(Levitico 6:25) “Ibagam ken Aaron ken ka-
dagiti annakna, ‘Daytoy ti linteg maipapan iti
daton gapu iti basol: Maparti iti sanguanan
ni Jehova ti daton gapu iti basol iti disso a

pagpartian iti daton a mapuoran. Nasantuan
unay daytoy.
si 27 ˚15
Librot’ Biblia Numero 3—Levitico
15 (3) Kasapulan ti daton iti basol para kadagiti
di inggagara a basol, wenno gaput’ errado ket
nakabasol. Ti klase ti animal a maidatag ag-
depende no makimbasol ti maabbongan—basol
ti padi, dagiti umili a sapasap, hepe, wenno
ordinario a tao. Maigiddiat kadagiti daton a ma-
puoran ken pakikappia dagiti indibidual, ti daton
iti basol ket inkapilitan.—4:1-35; 6:24-30.

Panagbasa iti Biblia
(Levitico 6:1-18) Intuloy a kinuna ni Jeho-
va ken ni Moises: 2 “No adda agbasol ken
saan nga agmatalek ken Jehova babaen ti
panangallilawna iti kaarrubana maipapan iti
banag a naitalek wenno naipadulin kenkuana,
wenno takawan wenno kusitenna ti kaarruba-
na, 3 wenno adda mabirokanna a napukaw
ngem iyulbodna, ken ibagana nga awan ba-
solna, kastoy ti rumbeng a mapasamak:
4 No inaramidna dagitoy ken mapaneknekan
a nagbasol, masapul nga isublina ti innalana,
ti tinakawna, ti kinusitna a naitalek kenkua-
na, wenno ti banag a nabirokanna, 5 wenno
ti aniaman nga inyulbodna, ken masapul a
bayadanna ti eksakto a gatad dayta, ken
mangted pay iti 20 a porsiento dayta a ga-
tad. Itedna dayta iti makinkukua iti aldaw a
napaneknekan a nagbasol. 6 Mangted iti padi
iti nasalun-at a kalakian a karnero, sigun iti
gatad nga ikeddeng ti padi, kas daton gapu
iti biddut para ken Jehova. 7 Idaton daytoy
ti padi ken Jehova tapno maabbongan ti ba-
sol dayta a tao ken mapakawan ti aniaman
a nagbasolanna.” 8 Intuloy a kinuna ni Je-
hova ken ni Moises: 9 “Ibilinmo ken Aaron
ken kadagiti annakna, ‘Daytoy ti linteg mai-
papan iti daton a mapuoran: Agtalinaed ti
daton a mapuoran iti rabaw ti altar iti ag-

patnag agingga iti bigat, ken saan a maiddep
ti apuy iti altar. 10 Isuot ti padi ti lienso nga
opisial a badona ken ti lienso a sapinna. Ik-
katenna dagiti dapo ti daton a napuoran iti
rabaw ti altar sa ikabilna iti abay ti altar.
11 Kalpasanna, sukatanna ti opisial a badona
iti sabali a bado sa ibellengna dagiti dapo iti
maysa a nadalus a lugar iti ruar ti kampo.
12 Kanayon nga adda apuy iti altar ken saan
a maid-iddep. Nasken a binigat a sungrodan
ti padi ken urnosenna ti daton a mapuoran iti
rabaw dayta ken puoranna ti taba dagiti da-
ton a pakikappia. 13 Kanayon nga adda apuy
iti altar ken saan a maid-iddep. 14 “ ‘Daytoy ti
linteg maipapan iti daton a bukbukel: Dagiti
annak ni Aaron ti mangidaton iti dayta ken
Jehova iti sanguanan ti altar. 15 Mangrakem
ti maysa kadakuada iti napino nga arina a
nalaokan iti lana ken amin nga olibano iti
daton a bukbukel sa ipuorna iti rabaw ti al-
tar a mangpataud iti makaay-ayo a banglo
kas simbolo ti datonna ken Jehova. 16 Kanen
ni Aaron ken dagiti annakna ti matedda. Ma-
kan dayta kas tinapay nga awan lebadurana
iti nasantuan a disso, iti paraangan ti tol-
da a pagkonsultaan. 17 Maisagana dayta nga
awan lebadurana. Intedko dayta kas bingayda
kadagiti daton a mapuoran. Nasantuan unay
daytoy a kas met laeng iti daton gapu iti ba-
sol ken daton gapu iti biddut. 18 Manganto iti
dayta ti tunggal lalaki a kaputotan ni Aaron.
Daytoy ti agnanayon a pannakabingayda ma-
nipud kadagiti daton a mapuoran para ken
Jehova. Maibilang a nasantuan ti amin a ma-
isagid kadagita.’ ”

NOBIEMBRE 30–DISIEMBRE 6
GAMENG MANIPUD ITI SAO TI DIOS � LEVI-
TICO 8-9
“Ebidensia ti Bendision ni Jehova”
(Levitico 8:6-9) Pinaasideg ni Moises ni
Aaron ken dagiti annakna ket binugguanna



ida. 7 Kalpasanna, kinawesanna ni Aaron iti
nagayad a bado, binariksanna, sa pinasuko-
tanna iti awan manggasna a bado. Inyusokna
ti efod ken pinairutanna iti naabel a sinturon.
8 Inkabilna ti pektoral sa inkapetna iti dayta
ti Urim ken ti Tummim. 9 Kalpasanna, inkabil-
na iti ulo ni Aaron ti espesial a turbante ken
inkapetna iti sango dayta ti nasileng a metal
a balitok, ti nasantuan a tanda ti dedikasion,
kas imbilin ni Jehova ken ni Moises.
(Levitico 8:12) Kamaudiananna, imbukbok-
na ti dadduma a nasantuan a lana iti ulo ni
Aaron ket dinutokanna tapno agbalin a na-
santuan.
it-2 847 ˚2
Pannakaisaad
Ni Moises binugguanna ni Aaron ken ti annak ni
Aaron a da Nadab, Abihu, Eleazar, ken Itamar
(wenno, binilinna ida a bugguanda ti bagbagi-
da) iti palanggana a gambang iti paraangan
sana kinawesan ni Aaron kadagiti nadayag a
kawes ti nangato a padi. (Nu 3:2, 3) Gapu
ta sikakawesen ni Aaron iti napintas a pagan-
anay, nayaruat kenkuanan dagiti pagan-anay
a mangiladladawan kadagiti kualidad ken reb-
bengen ti akemna. Idin sinapsapuan ni Moises
ti tabernakulo, amin nga alikamen ken aruaten
dayta, ken ti altar ti daton a mapuoran, kasta
met ti palanggana ken dagiti aruaten a naara-
mat mainaig kadagita. Daytoy ti nangsantipikar
kadagita, nangilasin kadagita maipaay iti naipa-
maysa nga usar ken panagserbi iti Dios nga isu
itan ti pagpaayanda. Kamaudiananna, ni Moises
pinulotanna ni Aaron babaen ti panangibukbok-
na iti lana iti ulo daytoy.—Le 8:6-12; Ex 30:
22-33; Sal 133:2.
(Levitico 9:1-5) Iti maikawalo nga aldaw, ina-
yaban ni Moises ni Aaron ken dagiti annakna
ken dagiti panglakayen iti Israel. 2 Kinunana
ken Aaron: “Mangalaka iti maysa a nasalun-at
nga urbon a baka kas datonmo gapu iti basol
ken maysa a kalakian a karnero kas datonmo

a mapuoran ket idatagmo dagita ken Jehova.
3 Ngem ibagam kadagiti Israelita, ‘Mangala-
kayo iti maysa a kalakian a kalding kas daton
gapu iti basol, maysa a nasalun-at a baka
ken maysa a kalakian a karnero nga agtawen
iti maysa kas daton a mapuoran, 4 ken may-
sa a baka ken maysa a kalakian a karnero
kas daton a pakikappia, ket idatagyo dagita
ken Jehova. Mangipaaykayo met iti daton a
bukbukel a nalaokan iti lana ta agpakita ka-
dakayo ni Jehova ita nga aldaw.’ ” 5 Gapuna,
impanda dagiti imbilin ni Moises iti tolda a
pagkonsultaan. Kalpasanna, immasideg dagi-
ti Israelita ket nagtakderda iti sanguanan ni
Jehova.
it-2 848 ˚5
Pannakaisaad
Iti maikawalo nga aldaw, yantangay naan-ana-
yen a nakabalan ken naisaad ti papadi iti
akemda, nagannongda (nga awan panangtulong
ni Moises) iti umuna a gundaway, nga inara-
midda ti serbisio a panangabbong maipaay iti
nasion ti Israel, nga agkasapulan unay iti pan-
nakadalus saan laeng a gapu iti nainkasigudan
a kinamanagbasolda no di ket gapu met iti na-
biit pay a panagsukirda mainaig iti nabalitokan
a kigaw a baka, a namagluksaw ken Jehova.
(Le 9:1-7; Ex 32:1-10) Idi agleppasen daytoy
umuna a panagserbi ti kaisasaad a kinapadi, im-
parangarang ni Jehova ti pananganamong ken
panangpasingkedna iti akemda babaen ti pana-
ngibaonna iti namilagruan nga apuy nga awan
duadua a nagtaud dayta iti munmon nga ulep
iti ngatuen ti tabernakulo, a dayta ti nangla-
mut iti nabatbati iti sakripisio iti rabaw ti altar.
—Le 9:23, 24.
(Levitico 9:23, 24) Kamaudiananna, simrek
da Moises ken Aaron iti tolda a pagkonsulta-
an ket idi rimmuarda, binendisionanda dagiti
Israelita. Nakita ti amin nga Israelita ti kina-
dayag ni Jehova. 24 Rimmuar ti apuy manipud
ken Jehova ket nauram ti intero a daton a

mapuoran ken dagiti taba iti rabaw ti altar.
Idi nakita dayta dagiti Israelita, nagpukpuk-
kawda ket nagruknoyda.
w19.11 23 ˚13
Dagiti Leksion a Maadaltayo iti Libro a Levitico
13 Maikapat a leksion: Bembendisionan ni Jeho-
va ti naindagaan a paset ti organisasionna.
Usigentayo ti napasamak idi 1512 B.C.E. idi
naaramid ti tabernakulo iti sakaanan ti Ban-
tay Sinai. (Ex. 40:17) Indauluan ni Moises ti
seremonia a panangdutok ken Aaron ken kada-
giti annakna kas papadi. Naguummong ti nasion
ti Israel tapno makitada dagiti papadi a mangi-
datdatag kadagiti umuna nga animal a daton.
(Lev. 9:1-5) Kasano nga impakita ni Jehova ti
anamongna kadagiti kabbaro a nadutokan a pa-
padi? Bayat a bembendisionan da Aaron ken
Moises dagiti Israelita, adda apuy manipud ken
Jehova a nanguram iti intero a daton iti rabaw
ti altar.—Basaen ti Levitico 9:23, 24.

Panagkali iti Naespirituan a Gameng
(Levitico 8:6) Pinaasideg ni Moises ni Aaron
ken dagiti annakna ket binugguanna ida.
w14 11/15 9 ˚6
No Apay a Masapul nga Agbalintayo a Nasan-
tuan
6 Ti nakalikaguman a pisikal a kinadalus dagiti
agserbi kas papadi iti Israel ket adda napateg
a kaipapananna iti ili ni Jehova ita. Masan-
san a madlaw dagiti iyad-adalantayo iti Biblia
ti kinadalus dagiti lugar a pagdaydayawantayo
kasta met ti nasayaat a panagkawkawestayo.
Ipakita ti kinadalus dagiti papadi a masapul a
‘nadalus ti puso’ ti asinoman nga umuli iti arig
nangato a bantay ti panagdaydayaw ken Je-
hova. (Basaen ti Salmo 24:3, 4; Isa. 2:2, 3.)
Masapul nga agserbitayo iti Dios buyogen ti na-
dalus a panunot, puso, ken bagi. Agkasapulan
daytoy iti kanayon a panangsukimat iti bagi. No
dadduma, mabalin a mariknatayo a kasapulan
a mangaramidtayo iti dakkel a panagbalbaliw

tapno agbalintayo a nasantuan. (2 Cor. 13:5)
Kas pagarigan, ti maysa a bautisado a kabsat
a mangigaggagara nga agbuya iti pornogra-
pia isaludsodna koma iti bagina, ‘Ikagkagumaak
kadi ti agbalin a nasantuan?’ Kalpasanna, ma-
sapul nga agpatulong tapno maisardengna
dayta a dakes nga aramid.—Sant. 5:14.
(Levitico 8:14-17) Innalana ti baka a mai-
daton gapu iti basol ket imparabaw ni Aaron
ken dagiti annakna ti imada iti ulo ti baka.
15 Pinarti dayta ni Moises ket insawsawna ti
ramayna iti dara sa inkabilna dayta kadagiti
sara ken iti amin a sikigan ti altar. Pinagba-
linna a nadalus ti altar manipud iti basol, ken
imbukbokna ti natedda a dara iti baba ti al-
tar tapno maibilang dayta a nasantuan ken
nadalus. 16 Innalana ti amin a taba kadagi-
ti bagis, dalem, ken ti dua a bato agraman
dagiti tabada, ket impuor dagita ni Moises iti
rabaw ti altar. 17 Kalpasanna, ti dadduma a
paset ti baka—ti kudilna, lasagna, ken takki-
na—ket napuoran iti ruar ti kampo. Inaramid
dayta ni Moises kas imbilin ni Jehova.
it-2 373 ˚1
Moises
Ti Dios dinutokanna ni Moises kas manangiba-
baet iti Linteg ti tulag iti Israel. Awanen ti sabali
pay a tao a nagikut iti kasta a nasinged a saad
iti sanguanan ti Dios no di laeng ni Jesu-Kristo,
ti Manangibabaet iti baro a tulag. Babaen iti
dara dagiti sakripisio nga animal, winarsian ni
Moises ti libro ti tulag, a mangirepresentar ken
Jehova kas maysa a “dasig,” ken kadagiti umili
(awan duadua a dagiti lallakay a pannakabagi)
kas ti sabali a “dasig.” Binasana ti libro ti tulag
kadagiti umili, a nangisungbat, “Situtulokkami a
mangaramid ken agtulnog iti isuamin a sinao ni
Jehova.” (Ex 24:3-8; Heb 9:19) Iti akemna a ma-
nangibabaet, naikkan ni Moises iti pribilehio kas
manangaywan iti pannakaibangon ti tabernaku-
lo ken iti pannakaaramid dagiti aruaten daytoy
maitunos iti pagtuladan nga inted kenkuana ti

Dios. Naaddaan met iti pribilehio a mangisaad
kadagiti agakem iti kinapadi, a sinapsapuanna ti
tabernakulo ken pinulotanna ni Aaron a nangato
a padi iti lana nga addaan kadagiti naisangsa-
ngayan a sangkap. Kalpasanna, nagserbi kas
manangaywan kadagiti immuna nga opisial a
panagserbi ti kabbaro a nakonsagrar a kinapa-
di.—Ex kap 25-29; Le kap 8, 9.

Panagbasa iti Biblia
(Levitico 8:31–9:7) Kinuna ni Moises ken ni
Aaron ken iti annakna: “Lutuenyo ti karne iti
ruangan ti tolda a pagkonsultaan, ket kanen-
yo dayta sadiay agraman ti tinapay iti basket
a nausar iti pannakaisaad dagiti papadi, kas
naibilin kaniak, ‘Kanento dayta ni Aaron ken ti
annakna.’ 32 Mapuoran ti aniaman a matedda
a karne ken tinapay. 33 Saankayo a rummuar
iti ruangan ti tolda a pagkonsultaan iti pito
nga aldaw, agingga a makompleto dagiti al-
daw a pannakaisaadyo, ta pito nga aldaw ti
pannakaisaadyo kas papadi. 34 Imbilin ni Je-
hova nga aramidentayo ti inaramidtayo ita
nga aldaw tapno maabbongan ti basolyo.
35 Aldaw ken rabii nga agyankayto iti ruangan
ti tolda a pagkonsultaan iti pito nga aldaw,
ket itungpalyo ti obligasionyo ken Jehova,
tapno saankayo a matay; ta kasta ti naibilin
kaniak.” 36 Inaramid ni Aaron ken dagiti an-
nakna ti amin nga imbilin ni Jehova babaen
ken Moises.
9 Iti maikawalo nga aldaw, inayaban ni Moi-
ses ni Aaron ken dagiti annakna ken dagiti
panglakayen iti Israel. 2 Kinunana ken Aaron:
“Mangalaka iti maysa a nasalun-at nga ur-
bon a baka kas datonmo gapu iti basol ken
maysa a kalakian a karnero kas datonmo a
mapuoran ket idatagmo dagita ken Jehova.
3 Ngem ibagam kadagiti Israelita, ‘Mangala-
kayo iti maysa a kalakian a kalding kas daton
gapu iti basol, maysa a nasalun-at a baka
ken maysa a kalakian a karnero nga agtawen

iti maysa kas daton a mapuoran, 4 ken may-
sa a baka ken maysa a kalakian a karnero
kas daton a pakikappia, ket idatagyo dagi-
ta ken Jehova. Mangipaaykayo met iti daton
a bukbukel a nalaokan iti lana ta agpakita
kadakayo ni Jehova ita nga aldaw.’ ” 5 Gapu-
na, impanda dagiti imbilin ni Moises iti tolda
a pagkonsultaan. Kalpasanna, immasideg da-
giti Israelita ket nagtakderda iti sanguanan
ni Jehova. 6 Kinuna ni Moises: “Daytoy ti
imbilin ni Jehova nga aramidenyo, tapno ma-
ipakita kadakayo ni Jehova ti kinadayagna.”
7 Kalpasanna, kinuna ni Moises ken ni Aaron:
“Umasidegka iti altar ket idatagmo ti daton-
mo gapu iti basol ken ti datonmo a mapuoran
tapno maabbongan ti basolmo ken ti pami-
liam, sa idatagmo ti daton dagiti Israelita
tapno maabbongan ti basolda kas imbilin ni
Jehova.”


